
કમલાલયતટશોભિતવિમલાલયવિલસત્
કમલાપતિ-કમલાસન-કમલાર્ચિતવિભવમ્   ।

કમલાઙ્ઘ્રિક -કમલાનન-કમલામ્બિક-વિલસત્
કમલાભિધમહમાન્તરકમલે મમ કલયે॥ ૧॥

યજનપર-મનુજવર-શિવવદનજાર્ચિતાં 
ભજનપર-સનકમુખ-મુનિહૃદયસંસ્થિતામ્ ।

અજજનક-હયવદન-હરિહયસુપૂજિતાં
ભજ હૃદય રવિજલજ ગુરુવરદશાઙ્કરીમ્॥ ૨॥

ઈશાનકોણે કમલાલયસ્ય શ્રીત્યાગરાજસ્ય તુ વાયુકોણે ।
ઈશાનદૃષ્ટિઃ કમલામ્બિકાયાઃ યા ભાતિ સા શ્રીરમૃતા સતાં હિ॥ ૩॥
મદમ્બિકા હૃત્કમલાન્તરસ્થા ચિદમ્બિકા શ્રીકમલાલયસ્થા ।
અનન્તસૌખ્યં કમલાસનસ્થા તનોતુ દેવી કમલામ્બિકા મે॥ ૪॥
અનિન્ધનં સમેધિતે નિરન્તરં હૃદન્તરે

ચિદાશુશુક્ષણૌ મહાવિમોહરાત્રિનાશકે ।
અવાચ્યવૈભવે પરે વિચિત્રમાવિકાસિતે

જુહોમ્યહં ધરાદિમં શિવાન્તતત્ત્વમમ્બિકે ॥ ૫॥
અક્ષરત્રયરૂપિણીમખિલાક્ષવૃત્તિવિનાશિનીં

ઋક્ષરાજસુભાવિતામમૃતાક્ષરાઙ્ઘ્રિયુગાં  ભજે ।
અક્ષરાસનસંસ્થિતામજશિક્ષકેભમુખપ્રિયાં

ચિક્ષુરાદિવિનાશિનીં  વરલક્ષણાં કમલામ્બિકામ્॥ ૬॥
મકારવર્જં તવ વામનેત્રબિન્દ્વાઢ્યમાદ્યે કમલેતિ નામ ।
શ્રીકામરજાખ્યવરાર્ણરૂપં ભજન્તિ સાધ્યાઃ સ્વકબોધસિદ્ધયે॥ ૭॥ સાન્યાઃ?
સ્વરેશ ચન્દ્રાહ્વયશીતબીજત્રયાઢ્યમાધે કમલેતિ નામ ।

મકારવર્જં તવ મૂલવિદ્યાં વિદ્યોતયત્યેવ ગુરુસ્વરૂપે॥ ૮॥
શાન્તસ્વરૂપા વિમલપ્રકાશા ત્વમાત્મરૂપા ચ ગુહાન્તરસ્થા ।
માતશ્ચિદાનન્દતનુર્વિભાસિ   ત્વમમ્બિકેઽનન્તસુખપ્રદાત્રિ॥ ૯॥
અનન્તસૂત્રગ્રથિતા સુવર્ણમાલાતિમાધુર્યવચસ્સુમાઢ્યા ।
ગુરુસ્વરૂપા કમલામ્બિકા યા તદઙ્ઘ્રિપદ્મં  સમલઙ્કરોતુ॥
॥ ઇતિ શ્રીમચ્ચિદાનન્દનાથાખ્ય સદ્ગુરુપાદાબ્જામૃતપાયિના
અનન્તાનન્દનાથેન રચિતઃ શ્રીકમલામ્બિકાસ્તવઃ સમ્પૂર્ણઃ॥

